
Sumangga kita sesarengan nyaosaken puja lan puji syukur ing ngarsa
dalem Allah subhanahu wata‘ala, Dzat Kang Maha Agung, ingkang sampun
paring kanugrahan saha kanikmatan dhumateng kita sedaya, saha menika
nikmat iman, Islam, sehat saha sempat. Sahingga wonten kesempatan
dinten kang minulya punika kita saget nindakaken pangibadahan
dhumateng Allah subhanahu wata'ala.

Shalawat saha salam mugi tansah diparengaken dhumateng junjungan
kita Nabi Agung lan minulya nggih punika Rasulullah Muhammad
shallallahu ‘alaihi wasallam. Mugi kita sedaya saget nuladhani gesangipun
sahingga mbenjang wonten akhirat pikantuk syafaatipun. amiin

Manga sareng-sareng ningkataken takwa marang Allah, ajrih dhumateng
ngarsanipun Allah subhanahu wata'ala, kanthi kita nindakaken sedaya
printah-printahipun saha nebihi sedaya awisan-awisanipun. Supados kula
panjenengan sami manggihaken kawilujengan saha kebahagiaan wonten
ing dunya ngantos akhirat.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

\

Jamaah shalat Jumat rahimakumullah

Allah subhanahu wata'ala nggesangaken hambanipun saking kalangan
manungsa khususipun tiyang muslim wonten ing ngalam ndonya menika
kanthi maringgi dhawuh-dhawuh utawi printah-printah.

Saklaminipun menika cetha dhawuh saking ngarsanipun Allah subhanahu
wataala, manungsa mboten angsal selak lan mbantah.

Tentunipun sampun diyakini bilih sedaya dhawuh Allah subhanahu
wata'ala menika maringi manfaat lan maslahat. Salah satunggaling
dhawuh Allah kangge tiyang muslim nggih punika mbela Allah wonten

panggesangan donya saat menika.

Ananging ampun ngantos kita sakmenika dados tiyang muslim ingkang
gagal paham amargi mangertosi maknanipun mbela Allah menika lajeng
nyifati Allah Dzat kang lemah, ringkih, mboten kiat sahingga kita kedah
mbela.

Allah subhanahu wata'ala paring pangandikan,

“He wong kang iman! Manawa sira padha nulungi agamaning Allah
Panjenengane mesthi uga banjur nulungi ing sira kabeh, lan netepake

(ngukuhake) dlamakan sira ora arep mundur sapecak.” (QS Muhammad [47]:
7)
Ayat kang sakwerni ugi kadhawuhaken Allah subhanahu wata'ala,

“Lan yekti Allah bakal paring pitulung marang wong-wong kang labuh ing

Agamane, satemene Allah iku Maha Santosa tur Maha Gagah Prakosa.” (QS
Al-Hajj [22]: 40).

Jamaah shalat Jumat rahimakumullah

Kathahipun ulama tafsir al-Quran njelasaken bilih maknanipun nulung
Allah wonten ayat inggih punika nulung agamaning Allah, sanes nulungi
Dzatipun Allah. Kranten Allah menika Dzatipun sampun Maha Gagah

lan Maha Prakosa sehingga mboten manfaati Ingsun Allah belaning
manungsa.

Menawi wonten tiyang ingkang mangertosi madsudipun mbela Allah
menika karana Allah menika lemah cetha bilih tiyang kalawau salah
anggenipun mahami ayat, utawi tiyang kalawau ndisikaken akalipun,
mangka Rasulullah paring ancaman kangge tiyang kang wantun
nafsiraken Quran ngangge akalipun, kanthi dhawuhipun,

“Sok Sintena tiyang kang ngomong babagan al-Quran tanpo ilmu, enggal wae
manggoni panggonane ana ing neraka.” (HR. At-Tirmizi No0.2950)

Ugi Rasulullah shallallahu ‘alaihi wasallam ngendikakaken:

“Sok Sintena tiyang kang ngomong babagan al-Quran kanthi akale, sanadyan
bener temen mesti salah.” (HR. At-Tirmizi N0.2952)

Jamaah shalat Jumat rahimakumullah

Mbela Allah lan mbela agamanipun menika tugas saben tiyang muslim,
kranten tumindakipun kalebet tuntutan tiyang menika tresna dhateng
Allah subhanahu wataala lan Rasulipun. Saklajeng pripun caranipun kita
nulung utawi mbela Allah?

Sakmenika wonten pinten-pinten amalan kang saget ditindakkaken
tiyang muslim,

Setunggal, Negakaken tauhid, syariat Islam, lan hukumipun Allah
wonten ing bumi

Sampun dados janjinipun Allah subhanahu wata'ala tumrap hambanipun
ingkang purun nindakaken amal saleh awujud negakaken Tauhid,

syariat Islam, lan hukumipun Allah wonten ing Bumi. Estu Allah badhe
ndadosaken sesulih ana ing bumi utawi panguwasa ana ing bumi, karana
hamba wau purun nulung agami Allah.

Allah Ta’ala paring pangandikan,

“Allah wus janji marang wong kang padha mu’'min saka sira kabeh, lan
padha gelem nindakake panggawe becik, mesthi bakal padha didadekake
sesulih ana ing bumi, kaya dene anggone Allah wus ndadekake sesulih para
wong mu’'min kang sadurung-sadurunge, lan bakal padha diparingi mardika
agamane kang wus direnani (dipilih) dening Allah kanggo dheweke, lan bakal
padha diparingi liru katentreman sawise tansah padha kuwatir. Dheweke
mau padha nembah marang Ingsun piyambak sarta ora padha musyrikake
ing Ingsun sethithik bae, Dene sapa kang kafir (nyelaki) sawise perjanjian iku,
sanyata dheweke mau wong kang padha duraka.” (QS. An-Nur: 55)

Jamaah shalat Jumat rahimakumullah

Kalih, Nindakaken printah-printahipun Allah lan negakaken amar
makruf nahi mungkar

Tiyang ingkang badhe diparingi pitulungan Allah kanthi diparingi
panguwasa ana ing Bumi inggih punika tiyang kang purun nulungi
agaminipun Allah kanthi nindakaken printah-printahipun Allah lan
negakaken amar makruf nahi mungkar

Allah Ta’ala paring pangandikan,

“Yaiku wong-wong kang manawa padha Ingsun paringi panguwasa ana ing
Bumi oleh kamardikan, padha ngedekake Shalat lan padha bayar zakat, sarta

padha amrentahake laku becik lan padha nglarangi laku ala. Dene Allah kang
kagungan (ngasta) wusananing kabeh prakara.” (QS. Al-Hajj: 41)

Tiga, Mbenerake sadaya janji Allah lan tawakal dhumateng
ngarsanipun

Allah menika Dzat kang ora bakal mblenjani janjinipun. Hamba kang

ngestukaken janjinipun Allah bakal dipun wujudaken janji-janjinupun
Allah marang piyambakipun.

Allah Ta'ala paring pangandikan,

“He para wong-wong kang padha iman! Sira padha wedia marang Allah, lan
sira padha bebarengana karo wong-wong kang bener!” (QS. At-Taubah: 119)

Sekawan, Tansah mbangkitaken ruh jihad lan perjuangan wonten ing
ndalem manah tiyang muslim

Jihad lan perjuangan menika sarana kangge ngayuh pitulunganipun Allah.
Menawi tiyang islam purun kemawon nindakaken dhawuh menika, estu
Allah badhe paring pitulunganipun.

Allah Ta'ala paring pangandikan,

“lan sira padha mangsaha perang (jihad) perlu angrungkebi agamane Allah
kalawan temen-temen.” (QS. Al-Hajj: 78)

Jamaah shalat Jumat rahimakumullah

Mekaten materi khutbah Jumat engkang saget kawulo sampekaken,
mugio saget dados pitutur kang manfaat lan nasehat kang minulya
kagem khatib pribadi lan jamaah samudayanipun.

